
ZIOEN AZALPENA

Honen bidez, aldatu egiten da etxebizitza hutsen gaineko zerga, lehen etxebizitza desokupatuen gaineko zerga deitua; izan ere, Nafarroan Etxebizitzarako Eskubidea Ziurtatzeko Neurri Urgenteei buruzko Foru Legearen esparru fiskala zehaztu beharra dago, eta ezarri egin behar da, hala, Nafarroako udalek nahitaezkoa izanen dutela zerga hau ordainaraztea. 

Zerga hori ezartzeko, aldatu beharra daude Nafarroako Toki Ogasunei buruzko Foru Legearen 132. artikulua eta II. tituluko VIII. kapitulua, eta lege horrek, bere 58. artikuluaren arabera, gehiengo osoa exijitzen du onesteko, eta hori da foru lege honen bidez egiten dena.

1. artikulua. Nafarroako Toki Ogasunei buruzko martxoaren 10eko 2/1995 Foru Legearen 132. artikulua aldatzen da. Honako testua izanen du:

“132. artikulua.

1. Udal guztiek ordainaraziko dituzte, foru lege honen eta dituen garapen-xedapenen arabera, hurrengo zergak:

a) Lur-ondasunen gaineko kontribuzioa.

b) Jarduera ekonomikoen gaineko zerga edo lizentzia fiskala.

c) Trakzio mekanikoko ibilgailuen gaineko zerga edo zirkulaziokoa.

d) Eraikin, instalazio eta obren gaineko zerga.

e) Hiri-lurren balio-gehikuntzaren gaineko zerga edo gainbalioarena.

f) Etxebizitza hutsen gaineko zerga.

2. Orobat, foru lege honen, bera garatzen duten xedapenen eta zerga ordenantzen arabera, udalek luxuzko gastuen gaineko zerga ezarri eta ordainarazi ahalko dute”.

2. artikulua. Nafarroako Toki Ogasunei buruzko martxoaren 10eko 2/1995 Foru Legeko II. tituluko VIII. kapitulua aldatzen da. Honelaxe geldituko da:

“VIII. KAPITULUA
Etxebizitza hutsen gaineko zerga

184. artikulua. Zergapeko egintza.

Etxebizitza hutsen gaineko zergak zergapetuko du Nafarroan Etxebizitza Izateko Eskubideari buruzko maiatzaren 10eko 10/2010 Foru Legean araututako Etxebizitza Hutsen Erregistroan agertzen diren etxebizitzen titulartasuna, zein udalerritan dauden kontuan hartuta.

185. artikulua. Subjektu pasiboak.

Zergaren subjektu pasiboak dira pertsona fisiko eta juridikoak, jaraunspen jasogabeak, ondasun-erkidegoak, eta gainerako entitateak, nortasun juridikorik izan ez arren, unitate ekonomikoa edo ondare bereizia osatzen dutenak, baldin eta:

a) Etxebizitza hutsen gaineko jabetza-eskubidearen titular badira, etxebizitza horien gainean bestelako gozamen- edo xedapen-eskubide errealik ez denean.

b) Etxebizitza hutsen gaineko gozamen- edo xedapen-eskubide erreal baten titular baldin badira, eskubide hori jabeari ez dagokionean.

186. artikulua. Salbuespenak.

1. Honako etxebizitzak daude zerga honetatik salbuetsita:

a) Funtzionario publikoen titulartasuneko etxebizitzak, baldin eta beren zereginak etxebizitza duten herritik kanpo bete behar badituzte; hori guztia, aplikatzen zaien legeriarekin bat.

b) Beren ohiko bizileku den herritik aldi baterako kanpora joan behar izan duten langileen titulartasuneko etxebizitzak, baldin eta hori gertatu bada arrazoi teknikoak, antolamendukoak zein ekoizpenekoak direla-eta, edo enpresa-jarduerari lotutako kontratazioengatik, edota langile horiek toki-mugigarritasunaren pean daudelako.

c) Administrazio Publikoaren esku jarri diren etxebizitzak (Nasuvinsa edo kasuan kasuko entitatearen esku), gizarte-alokairurako erabiltzeko.

2. Nolanahi ere, salbuespenak etxebizitza bakarra hartuko du.

187. artikulua. Zerga-oinarria.

Zerga-oinarria lur-ondasunen gaineko kontribuzioaren ordainarazpenerako indarra duena izanen da.

188. artikulua. Kuota.

1. Zerga honen kuota zerga-oinarriari karga-tasa aplikatuz kalkulatuko da.

 2. Karga-tasak tarte hauen barrenean egon beharko du: % 0,10 eta % 0,50 artean, Etxebizitza Hutsen Erregistroan agertzen den lehenbiziko urtean; % 0,50 eta % 1 artean, Erregistroan agertzen den bigarren urtean; eta % 1 eta % 1,5 artean, Erregistroan agertzen den hirugarren urtean eta hurrengoetan. Karga-tasa bat bera izanen da udalerri osoan.

189. artikulua. Sortzapena.

1. Zerga lehen aldiz sortuko da etxebizitza hutsik dagoela deklaratzen duen kasuko ebazpena ematen denean.

2. Gero, zerga urte bakoitzeko lehen egunean sortuko da, etxebizitza Etxebizitza Hutsen Erregistroan alta emanda dagoen bitartean.

3. Kuotak seihilekoak izanen dira, seihileko naturalekoak, eta horien barruan, zatiezinak eta gutxitzen ezinak izanen dira.

4. Subjektu pasiboek zera eskatu ahal izanen dute, dagokion espedientea izapidetuz: etxebizitza bete denetik aurrerako aldiari dagokion kuotaren zati proportzionala itzultzea.

190. artikulua. Etxebizitza hutsen zentsua.

1. Etxebizitza hutsen zentsua mantendu beharko dute udalek, zergaren ordainarazpenerako.

2. Aurreko idatz-zatian xedatuaren ondorioetarako, departamentu eskudunak ofizioz jakinaraziko dizkio udal bakoitzari Etxebizitza Hutsen Erregistroan gertatzen diren altak eta bajak, kasuko udalerriari dagozkionak.

3. Erregistroan alta emanda, udalak titularrari jakinaraziko dio alta hori, zerga-oinarria eta karga-tasa indarduna adierazita.

191. artikulua. Zergaren kudeaketa.

Zerga kudeatzeko, lur-ondasunen gaineko kontribuzioa kudeatzeko erabiltzen diren arau berak erabiliko dira, eta kasuko likidazioak eta kobrantza-dokumentuen igorpenak batera eginen dira”.

Xedapen indargabetzaile bakarra. Arau-indargabetzea.

Foru lege honen aurka doazen lege- nahiz erregelamendu-xedapen guztiak indarrik gabe gelditzen dira.

Azken xedapenetan lehena. Erregelamendu bidezko garapena.

Nafarroako Gobernuak foru lege honek ezarritakoak aplikatu eta garatzeko beharrezkoak diren erregelamenduzko xedapenak emanen ditu. 

Azken xedapenetan bigarrena. Indarra hartzea.

Foru lege honek Nafarroako Aldizkari Ofizialean argitara eman eta biharamunean hartuko du indarra.

